
अभिलेखबाट

नेपालको प्राथमिक पाठशालाको पहिलो पाठ्यक्रम

नेपालमा “आधुनिक” र औपचारिक शिक्षाको इतिहासबारे चर्चा गर्दा जंगबहादुर राणाको 
यूरोप भ्रमणपछि वि.सं. १९१० मा राणा दरबारमा खोलिएको अंग्रेजी स्कू लको चर्चा 
गरिन्छ । राणाका आफ्ना परिवारका सदस्य, भाइभारदाका लागि खोलिएको यो विद्यालय 
सर्वसाधारणका लागि खुला थिएन । १९५८ सालमा देव शमशेर राणा प्रधानमन्त्री 
भएपछि नेपालका विभिन्न स्थानमा “भाषा पाठशाला” खुले (स्वार २०३७; शर्मा 
२०७२[२०६८]) । सोही क्रममा नेपाल भित्रैबाट केही पाठ्यपुस्तक तयार गरी छापिएको 
देखिन्छ । जयपृथ्वीबहादुर सिहले तयार गरेको भनिएको अक्षरांक शिक्षा र बालबोध 
(नम्बर १) त्यति वेला छापेर वितरण समेत भएको थाहा लाग्छ (भट्टराई २०५६क) । 
यद्यपि, पाठ्यक्रम नै भने तयार गरिएको देखिँदैन । 

देव शमशेरलाई लखेटेर प्रधानमन्त्री भएका चन्द्र शमशेरले सार्वजनिक शिक्षा रुचाएनन् । 
उनका पालामा यसअघि खुलेका भाषा पाठशाला पनि बन्द गरिए (भट्टराई २०५६ख) । 
तर उनको शासनकालमा, १९६२ सालमा, आफ्ना शासकीय आवश्यकता पूर्ति गर्न स्रेस्ता 
पाठशाला खोलिए । गोपीनाथ शर्माका अनुसार, शुरूमा कामचलाउ पाठ्यक्रम राखे पनि 
पछि १९६७ सालमा सनद मार्फत  स्रेस्ता पाठशालाको लेख, स्रेस्ता, र हिसाब तर्फ का 
पाठ्यक्रम निर्धारित भएको थियो (शर्मा २०७२[२०६८] : १०४–१०५) ।

शर्माले आफ्नो पुस्तक नेपालमा शिक्षाको इतिहास (२०४३) को अध्याय आठमा 
राणा शासनको उत्तरार्धमा भएका शैक्षिक अभ्यासहरूको चर्चा गर्दै लेखेका छन्, “सम्वत ्
१९९३ साल (सन् १९३६) मा गठन भएको २२ सदस्यीय शिक्षा समितिको सुझाव अनुसार 
सम्वत् १९९४ साल (सन् १९३७) मा स्रेस्ता पाठशालाको नियमावलीको साथै प्राथमिक 
स्कू लको पाठ्यक्रम सर्वप्रथम प्रकाशनमा आयो” (शर्मा २०५० : ९०) ।1

२५ वर्षपछि प्रकाशित उक्त पुस्तकको चौथो संस्करणमा पनि शर्माले उही कुरा 
दोहो¥याएका छन् (२०७२[२०६८] : १०९) । स्रेस्ता पाठशालाबारे उनले केही चर्चा 

1 २०४३ सालमा पहिलो पटक छापिएको शर्माको उक्त पुस्तक २०५० सालमा बिनापरिमार्जन 
पुन:मुद्रित भएको थियो । एक दशकअघि, २०६८ सालमा, सो पुस्तकको चौथो संस्करण निस्कियो 
र २०७२ मा त्यसलाई पुनःमुद्रण गरियो । 

गरेको भए तापनि साधारण शिक्षा या आधुनिक शिक्षा तर्फ को प्राथमिक स्कू लको पहिलो 
प्रकाशित पाठ्यक्रमबारे उनले थप विश्लेषण केही गरेका छैनन् । अरू इतिहासकारहरूले 
पनि यसको चर्चा गरेको भेटिएको छैन । अनुसन्धानको क्रममा १९९३ मा प्रकाशित 
नेपालका प्राथमिक पाठशालाहरूको र स्रेस्ता पाठशालाको संशोधित पाठ्यक्रम हालसालै 
फेला परेपछि त्यसलाई प्रकाशन गर्ने हामीले निधो ग¥यौ ँ ।

लेखक शर्माले यो पाठ्यक्रम १९९४ सालमा प्रकाशित भयो भनेका छन् । तर यो 
१९९३ सालमा प्रकाशित भएको देखिन्छ । शर्माले माथिको उद्धरणमा स्रेस्ता पाठशालाको 
“नियमावली” प्रकाशन भएको उल्लेख गरेका छन्, यद्यपि हामीले फेला पारेको सामग्रीमा 
सो नियमावली भएको देखिन्न । हामीले फेला पारेको र यहाँ पुनःमुद्रित सो छापा-सामग्री या 
पुस्तिकाको पृष्ठ १७ देखि “स्रेस्ता पाठशालाका माध्यमिक शिक्षाको संशोधित पाठ्यक्रम” 
दिइएको छ । पुस्तिकाको शीर्षकमा संशोधित पाठ्यक्रम भनेर उल्लेख भए पनि प्राथमिक 
पाठशालाको हकमा भने यो नै पहिलो पाठ्यक्रम हो भन्ने हामीलाई लाग्दछ । सम्भवतः 
पुस्तिकाको शीर्षककमा उल्लिखित संशोधित शब्दले स्रेस्ताको पाठ्यक्रममा गरिएको 
संशोधनतर्फ  इंगित गरेको हो । नेपालको शिक्षाको इतिहासबारे अध्ययन-अनुसन्धान गर्न 
चाहनेहरूलाई उपयोगी हुने ठानेर हामीले यो अभिलेखलाई यहाँ प्रकाशन गरेका हौ ँ ।

